
Тақырып 2. “Кәсіпорынның негізгі капиталы” 

 

           1.  Кәсіпорынның негізгі қорларының экономикалық мәні, олардың 

құрамы және құрылымы.  

           2. Негізгі қорларды бағалау.  

           3. Негізгі қорлардың тозуы және амортизациясы 

           4. Негізгі өндірістік қорларды пайдаланудың  көрсеткіштері 

Сабақтың мақсаты - Студенттерді компаниялардың негізгі қорлары, 

олардың экономикалық мәні, құрамы мен құрылымымен таныстыру, негізгі 

қорлардың тозуы, амортизациясы, оны есептеу әдістерін, негізгі қорларды 

пайдалану тиімділігінің әдістемесін қарастыру 

  

Негізгі тұжырымдамалар 

 

1.  Кәсіпорынның негізгі қорларының экономикалық мәні, олардың 

құрамы және құрылымы 

 

Кәсіпорындағы өнім өндірісі адамдардың көмегімен еңбек заттарына еңбек 

құралдары арқылы  әсер етуі және олардың өзгерісі болып табылады. 

 

Еңбек құралдарына кәсіпорынның негізгі капиталы кіреді. 

 

Негізгі капитал (құралдар) – бұл ұзақ уақыт бойы (1 жылдан жоғары) 

табиғи-заттық нысанын сақтай отырып қызмет ететін, өздерінің құнын дайын 

өнімге біртіндеп аударатын кәсіпорын  капиталының бір бөлігі. 

 

Қаржылық есеп берудің ұлттық стандарттарына сәйкес, негізгі құралдар 1 

жылдан көп пайдаланылатын, материалдық – табиғи нысанын сақтайтын өнім 

өндірісі мен өткізу процесінде пайдаланылатын активтер деп келтірілген.  

 

Негізгі құралдардың құрамы екі бөлікке бөлінеді: 

Өндірістік - өнеркәсіп, құрылыс, ауыл шаруашылығы, көлік құралдары,  

байланыс, сауда, басқа да салалар 

Өндірістік емес  негізгі құралдарға тұрмыстық, коммуналдық, шаруашылық, 

денсаулық сақтау, білім беру, мәдениет және т.б. қор кіреді 

 

Өз кезегінде, негізгі өндірістік қорлар қолданылу мақсаттары мен атқаратын 

қызметтеріне қарай бірнеше топға бөлінеді: 

- ғимараттар( өндірістік және қызметтік); 

-құрылыстар (көпірлер, эстакадалар, жер асты жолдары); 

-жылжымалы құрал-жабдықтар (құбыр жолдары, конвейерлер); 

- машиналар мен құрал-жабдықтар  

- көлік құралдары (электровоздар, автокарлар, көліктер); 

-аспаптар(өлшейтін, кесетін, мөрлейтін); 



- құрал-саймандар(шеберханалардағы жұмыс үстелдері, жинақтаушы 

құралдар); 

-басқа да негізгі өндірістік қорлар 

 

Негізгі құралдар өндірістік үдеріске қатысуына  байланысты 2 түрге бөлінеді: 

-Белсенді – өнім шығару процесіне  тікелей әсер ететін негізгі құралдардың 

бөлігі 

-Енжарлы құралдарға өндіріс процесінің қалыпты өтуіне жағдай жасайтын, 

яғни жанама әсер ететін негізгі құралдар бөлігі жатады. 

Негізгі құралдар элементтері мен топтары арасындағы ара-қатынасты 

құрылымы деп атаймыз. Негізгі құралдар түрі және технологиялық 

құрылымдарын ажыратуға болады. 

Негізгі құралдар түрі бойынша құрылымы олардың әртүрлі элементтерінің 

(түрінің) ара қатынасын көрсетеді. 

Ал технологиялық құрылымы негізгі құралдар белсенді және енжарлы 

бөліктерінің ара-қатынасын көрсетеді. 

 

  2. Негізгі қорларды бағалау 

 

Компанияларда негізгі капиталды есепке алу және жоспарлау үшін табиғи 

(натуралды) және құндық бағалау әдістері қолданылады. 

Алғашқылары өндірістік қуатты есептеу үшін, құрал-жабдықтардың 

балансын құру, негізгі құралдардың техникалық құрамы мен жағдайын анықтау 

үшін пайдаланылады. 

Негізгі құралдарды құндық бағалау Қаржылық есеп берудің ұлттық 

стандарты (№1 стандарт) және Халықаралық қаржылық есеп берудің №16 

стандартына сәйкес те реттеледі. 

Құндық әдістер негізгі құралдардың динамикасын есепке алу, тозу сомасын, 

амортизацияны, өзіндік құнды есептеу және пайдалану тиімділігін  анықтау үшін 

қолданылады. 

Аталған құжаттарға байланысты негізгі құралдар ең алдымен нақты өзіндік 

құны бойынша өлшенеді. 

Негізгі құрал объектісінің өзіндік құны келесілерден тұрады: 

1) импорттық баж салықтарын қоса есептегендегі сатып алу бағасы; 

2) объектіні жеткізуге және қалыпты жағдайға келтіруге кететін кез келген 

тікелей шығындар; 

3) монтаждауға және табиғат ресурстарын қалпына келтіруге кететін 

шығындардың алдын ала бағасы. 

 

Бұл өзіндік құн дәстүрлі түрде негізгі құралдардың бастапқы құны болып 

табылады. 

Негізгі  құралдарды  құндық бағалауда келесі құн түрлері қолданылады: 

 

 Бастапқы құн. Негізгі құралдардың өзіндік құнын бастапқы құн деп 

атайды. 



 

 Ағымды құн - бұл негізгі құралдардың белгілі бір мерзімдегі нарықтық 

бағасы бойынша бағаланған құны. 

 Келтірілген құн –қызмет ету барысында келешектегі ақша 

қаражаттарының таза ағымының дисконтталған құнының ағымдық есептік 

бағасы. 

 Әділетті құны – бір бірін жақсы білетін, мәмілеге келуге дайын тәуелсіз 

жақтардың негізгі құралдарды өзара айырбастауларына мүмкіндік беретін 

өткізу құны болып табылады. 

 Баланстық құн – негізгі құралдардың бастапқы құнынан (өзіндік құны) 

жинақталған барлық амортизация сомасын және оның құнсыздануынан 

болатын  залалдарын алып тастағандағы құны. 

 Жойылу құны – тиімді қызмет ету мерзімі біткен негізгі құралдарды жою 

кезінде пайда болатын  қосалқы бөлшектердің, металл сынықтарының, 

қалдықтарының болжамды құны. 

 

     3. Негізгі қорлардың тозуы және амортизациясы 

 

Кез-келген негізгі қордың объектілері табиғи және сапалық (моральды) 

жағынан тозады. 

 

       Негізгі қордың сапалық (моральдық) тозуы – қор түрлерінің 

конструкциясы, өнімділігі, үнемділігі, сапалы өнімдер шығаруы жағынан жаңа 

үлгіден кейін қалуы. Демек, экономикасы дамыған елдерде негізгі қорды 

ауыстыруда сапалық тозу қажеттілік ретінде басты айқындаушы фактор болып 

табылады. 

 

Негізгі қордың табиғи (немесе физикалық) тозуы – олардың өндірістік 

тұтыну барысында және табиғат күшінің әсерінен тұтыну құнын бірте-бірте 

жоюы. Табиғи тозған негізгі қорларды біртіндеп жөндеу, қайта құру немесе 

жаңалау жұмыстары арқылы бұрынғы қалпына келтіруге болады. 

 

• Амортизация (латын тілі “өтеу”)– негізгі қорлардың құнын олардың 

көмегімен өндірілетін тауарлар мен көрсетілетін қызметтер есебінен біртіндеп 

толтыру. Амортизация белгіленген бір мөлшерде өнімнің өзіндік құнына 

қосылып отырады. Мұны амортизациялық аударым деп атайды. 

 

Амортизацияны есептеу әдістері: 

• Амортизацияны бірқалыпты (түзу сызықты) есептеу әдісі  

• Өндірістік әдіс 



• Амортизацияны есептеудің жеделдетілген әдістері 

 

1. Негізгі құралдардың құны бойынша амортизацияны бірқалыпты (түзу 

сызықты) есептеу әдісі, яғни объектінің құны  оның қызмет ету мерзімі ішінде 

өндіріс шығындарына біркелкі  апарылады. Бұл әдіс негізгі құралдардың тозуы 

оның қызмет ету мерзімінің ұзақтығына байланысты деп айтуға болады. Әрбір 

мерзім (жыл) үшін амортизациялық жарна сомасы амортизацияланушы құнды 

(объектінің бастапқы құнынан оның жойылу  құнын алып тастағандағы) 

объектіні пайдалану мерзіміне бөлу арқылы есептелінеді. Амортизация нормасы 

тұрақты болады. 

А=(БҚ-ЖҚ)/Тқ 

А-амортизациялық аударым 

БҚ-бастапқы құн 

ЖҚ-жойылу құны 

Тқ-негізгі құралдардың нормативті қызмет ету мерзімі 

 

Амортизацияны орындалған жұмыстардың көлеміне пропорционалды түрде 

есептеу әдісі (өндірістік тәсіл). 

 

Өндірістік әдіс бойынша амортизация қалай анықталады? 

Ол үшін негізгі қорлардың бастапқы құнынан жойылу құнын алып,  барлық 

жоспарлы өнім көлеміне бөлу арқылы және осы бөліндіні әрбір жылдағы 

шығарылатын өнім көлеміне көбейту арқылы анықталады 

 

А=((БҚ-ЖҚ)*Өi/ Q 

А-амортизациялық аударым 

БҚ-бастапқы құн 

ЖҚ-жойылу құны 

Q-барлық эксплуатация кезеңіндегі шығарылған өнім (қызмет) болжамды 

саны 

Өi-i-ші жылдағы шығарылған өнім немесе атқарылған жұмыстар саны 

 

Амортизацияның есептеу жеделдетілген әдісі 2-ге бөлінеді:   

-Кумулятивті 

-Кемімелі қалдық әдісі. 

 

Амортизацияның есептеу жеделдетілген әдісі өндірістік  мақсатта 

пайдаланылатын негізгі құралдардың көптеген түрлері бойынша 

пайдаланылады, бірақ мұнда алғашқы жылдарда өндірілетін өнімнің өзіндік 

құнын негізсіз күрт өсіреді, сондықтан оны іс жүзінде шетелдік тәжірибеде 

кеңірек қолданылады. 

• а) Кумулятивтік әдіс – латын тілінен аударғанда – “өсу, жиналу” деген 

мағынаны білдіреді, яғни сандарды қосу бойынша тозудың есептеу тәсілі, 

есептеу коэффициентіне бөлу арқылы есептеледі.  

А=(БҚ-ЖҚ)*К е 



А-амортизациялық аударым 

БҚ-бастапқы құн 

ЖҚ-жойылу құны 

К е-әрбір қызмет ету мерзімі үшін анықталатын есептік коэффициент 

 

Әрбір қызмет ету мерзімі үшін анықталатын есептік коэффициент (К е) келесі 

формуламен анықталады: 

К е=Ni/Кс 

Ni – объектінің қызмет ету мерзімінің соңына дейін   қалған жылдар саны; 

Кс – объектінің қызмет ету мерзімінің жылдар санының жиынымен 

анықталатын кумулятивті сан. 

Мысалы, егер Т=5 жыл құраса, онда 

Ке1 = 5/(1+2+3+4+5)= 5/15 

Ке2=4/15 

Ке3=3/15 

Ке4=2/15 

Ке5=1/15 

 

б) Кемімелі қалдық әдісі. Бұл әдіс те  кумулятивті әдістердің есептелу 

қағидасына негізделген. Мұнда екі еселенген амортизация  нормасы 

қолданылады.   

А=(Қбаланс*2На)/100 

А-амортизациялық аударым; 

Қбаланс-сәйкес жылдағы негізгі құралдардың баланстық  құны; 

На-амортизацияны бірқалыпты есептеу әдісінде пайдаланылған негізгі 

құралдардың амортизация нормасы (негізгі құралдардың құнын жоюдың 

жылдық пайызы). 

Негізгі қорлардың баланстық құны қалай анықталады? 

 

Қбаланс=Қбаст – Амортизация (жинақталған) 

На=1/Т*100; 

Айталық қызмет ету мерзімі 10 жылды құраса, онда амортизация нормасы  10 

пайызға тең. 

На=1/10*100;   100/10= 10% 

Қазақстан тәжірибесінде кеңірек танылғаны бірқалыпты әдіс. 

 

Қазақстан Республикасының салық кодексінде тіркелген активтердің  шекті 

амортизация нормалары берілген. Тіркелген активтер қандай активтер?   

Тіркелген активтерге ұзақмерзімді негізгі қорлар мен материалды емес активтері 

кіреді.  

 

Материалды емес активтер дегеніміз – физикалық (заттай) нысаны жоқ 

идентификацияланған монетарлы емес активтер. Оған жататындар: 



• Интеллектуалды қызмет нәтижесіне берілетін құқықтар, интеллектуалды 

меншік объектілері (туындыларға авторлық құқық және патенттер, тауар 

белгілері, сауда маркасы, өнеркәсіптік үлгілер, фирмалық атау т.б.); 

• Гудвилл (іскерлік байланыстарды ескеретін фирманың бағасы, имидж, 

ұжымның біліктілігі т.б.); 

• Табиғат ресурстары мен жер учаскелерін, мүліктерді пайдалану 

құқықтары; 

• Ұйымдастырушылық шығыстар (заңды тұлғаны құруға байланысты 

шығындар, яғни заңды және аудиторлық қызметтерге төлемдер, іс қағаздарын 

жүргізуді дайындау). Егер олар жарғылық капиталға салымдар болып есептелсе. 

 

4. Негізгі өндірістік қорларды пайдаланудың  көрсеткіштері 

Негізгі қорлардың көрсеткіштері екі топқа бөлінеді: 

 

1-топ. Негізгі қорларды пайдалану дәрежесі бойынша көрсеткіштер 

2- топ. Негізгі қорлардың құрамы мен құрылымын бағалайтын 

көрсеткіштер 

 

1-топ. Негізгі қорларды пайдалану дәрежесі бойынша көрсеткіштер: 

 

1. Қор қайтарымдылығы - негізгі өндірістік қорлардың бір теңге құнына 

қанша өнім келетіндігін сипаттайды. Ол мына формула бойынша анықталады: 

Ққ = Тө/ Қо 

 

Мұндағы, Тө-таза өнімнің тауарлы немесе атаулы (нормативтік) құны, бір 

жыл ішінде өндірілгені, тг 

 Қо – негізгі өндірістік қорлардың орташа жылдық құны, тг. 

 

Қор қайтарымдылығы көрсеткіші 1-ден  көп болса, онда кәсіпорында НҚ 

тиімді пайдаланылады деген сөз. 

 

2. Қор қайтарымдылығының кері шамасы - қор сыйымдылығы, ол негізгі 

қорлардың бір өнім өлшеміне шаққандағы құнымен сипатталады (теңге 

есебімен):   

Қс =  Қо/ Тө 

      

3. Қормен қарулану – кәсіпорынның негізгі қорларының орташа жылдық 

құнының өнеркәсіптік-өндірістік персоналдың санына қатынасымен 

сипатталады:   

 

             Қс = НҚорт жылд құны / Жұмыскерлер саны 

       

 

Негізгі өндірістік қордың орташа жылдық құны, тг. (Қо.ж.): 



 

 

Қо.ж.=НҚб+(НҚенг*Тқызмет)/12-(НҚ е.ш*((12-Тқызмет)/12) 

Мұндағы, НҚж.б.-жыл басындағы негізгі құралдардың құны; 

НҚенг.-жыл ішінде енгізілген негізгі құралдар; 

НҚе.ш.-есептен шығарылған негізгі құралдар 

Мысал: 

       Негізгі қорлардың орташа жылдық құнын анықтау керек, егер жыл 

басындағы негізгі қорлардың құны – 1200 мың тг болса. Ақпан айында 150 мың 

тг негізгі қорлар енгізілген. Тамыз айында  110 мың тг,  қараша айында – 120 мың 

тг негізгі  қорлар есептен шығарылған. 

 

         Шешімі:  

10-ақпан айы енген,4- тамызда  және қарашада (1)шыққан 

Қо.ж.=1200+150* (10/12) -110*4/12 – 120*1/12 = 1341 мың тг. 

 

2- топ. Негізгі қорлардың құрамы мен құрылымын бағалайтын 

көрсеткіштер: 

1. Негізгі қорларды жаңарту коэффициенті: 

  

Кжаңарту = белгілі бір кезеңдегі қордың қайта енгізілген құны/ сол кезең 

соңындағы негізгі қорлардың құны. 

 

2. Негізгі қорлардың жойылу (шығарылған) коэффициенті:                  

  

К жою  = белгілі бір кезеңдегі қордың жойылған құны/ сол кезең басындағы 

негізгі қорлардың құны. 

 

3. Негізгі қорлардың өсу (прирост) коэффициенті:          

         К = (Қенг – Қжою) / Қбаст 

                               

4.Негізгі қорлардың жарамдылық коэффициенті негізгі қорлардың      

баланстық құнының  бастапқы құнға қатынасымен анықталады. 

        

5.Негізгі қорлардың  тозу коэффициенті= жинақталған амортизацияны / 

негізгі қорлардың   бастапқы құнынан қатынасымен анықталады. 

         

6. Құрал-жабдықтардың ауысымдылық (сменность) коэффициенті:          

           

  Кауыс = Құрал-жабдықтың нақты жұмыс істеу уақыты/ Күндер саны * 

ауысым ұзақтығы * Құрал-жабдықтардың орташа тізімдік саны 

Немесе  

       Кауыс = i-ші ауысымдағы құрал-жабдықтардың саны/ құрал-жабдықтардың 

орташа тізімдік саны 

   



        Машиналар мен құрал-жабдықтардың негізгі түрлерінің өнімділігі оларды 

экстенсивті және интенсивті пайдалану дәрежесіне байланысты. Осыған 

байланысты машиналар мен құрал-жабдықтарды бағалау көрсеткіштері ретінде 

келесі коэффициенттерді қарастыруға болады: 

 

1. Құрал-жабдықтарды экстенсивті пайдалану коэффиценті (Кэкс) уақыт 

бойынша оларды пайдалану дәрежесін білдіреді және оның жұмыс істеу 

сағаттарының нақты санын күнтізбелік (тәртіптік, жоспарлы) уақыт қорына 

қатынасымен анықталады:         

                      Кэкс =    Тнақты /  Тжоспар 

      

Мұндағы  Тнақты – құрал-жабдықтардың нақты жұмыс істеу уақыты, 

                  Тжоспар - құрал-жабдықтардың мүмкін болатын (жоспарлы)  

                                   жұмыс істеу уақыты 

 

2. Құрал-жабдықтарды интенсивті пайдалану коэффиценті (Кинт) 

машиналар мен құрал-жабдықтарды қуаттылығы бойынша пайдалануды 

сипаттайды және уақыт бірлігіндегі машиналардың нақты өнімділігін уақыт 

бірлігіндегі өнімнің шығарылуының жоспарлы нормасына қатынасымен 

анықталады:     

              

                   Кинт =  Өнақты / Өнорма  

 

Мұндағы,   Ө нақты– уақыт бірлігіндегі өнімнің нақты көлемі (құрал-

жабдықтардың нақты өнімділігі), 

                   Ө норма - уақыт бірлігіндегі өнімнің бекітілген шығарылым  

                                    нормасы (жоспарлы). 

 

3. Уақыт және қуаты бойынша машиналар мен құрал-жабдықтарды жалпы 

пайдалануды интегралды жүктеу көрсеткіші сипаттайды: (Ки.п.)          

                 

       К и.п. =  Кэкс * Кинт  

 

Бұл көрсеткіштер негізгі қорлардың  пайдалану дәрежесін, сонымен қатар 

құрамы мен құрылымын сипаттайтын көрсеткіштерге жатады. 

Тақырып бойынша тест сұрақтары: 

 
1 Негізгі қорлардың өндірістік үдеріске қатысуына байланысты қандай түрлері бар? 

 1) Активті, пассивті 

 2) Өндірістік, өндірістік емес 

 3) Нормаланған, нормаланбаған 

 4) Айналым, айналыс қорлары 

 5) Ұзақмерзімді, қысқамерзімді 

2. Қор қайтарымдылығы дегеніміз не? 

 1) Өнім көлемінің негізгі қорлардың орташа жылдық құнына қатынасы 

 2) Негізгі қорлардың құнының өнім көлеміне қатынасы 

 3) Негізгі қорлардың құнының жұмысшылар санына қатынасы 

 4) Негізгі қорлардың бастапқы құны 

 5) Негізгі қорлардың орташа жылдық  құнының пайдаға қатынасы 

3 Өндіріске енгізілген негізгі қорлардың құнының сол қорлардың жыл аяғындағы 

құнына қатынасы қандай көрсеткішпен анықталады? 

 1) Жаңарту коэффициенті 

 2) Қор қайтарымы 

 3) Шығу коэффициенті 

 4) Экстенсивті пайдалану коэффициенті 

 5) Тозу коэффициенті 

4 Қандай көрсеткіш келесі түрде анықталады? - Өндірістен шығарылған  негізгі 

қорлардың құны сол қорлардың жыл басындағы құнына қатынасы. 

 1) Шығу коэффициенті 

 2) Жаңарту коэффициенті 

 3) Тозу коэффициенті 

 4) Экстенсивті пайдалану коэффициенті 

 5) Қор қайтарымы 

5 Амортизациялық құнды есептегенде - амортизациялық төлем   өндірілген өнім 

көлеміне пропорционалды болады: 

 1) Жеделдетілген әдістер 



 2) Кумулятивті әдіс 

 3) Қалдық құнын азайту әдісі 

 4) Біркелкі әдіс 

 5) Өндірістік әдіс 

6 Амортизациялық құнды есептегенде - мұнда екі еселенген амортизация нормасы 

негізгі құралдардың қалдық құнына көбейтіледі: 

 1) Жеделдетілген әдістер 

 2) Кумулятивті әдіс 

 3) Қалдық құнын азайту әдісі 

 4) Біркелкі әдіс 

 5) Өндірістік әдіс 

 

Дұрыс жауаптар: 

1. 1) 

2. 1) 

3. 1) 

4. 1) 

5. 5) 

6. 1) 


